
५९
करुणालहरिः ।








शरदिन्दुसहोदराननं दलदम्भोजपलाशलोचनम् ।

अरुणाधरकान्तिदन्तुरस्फुटदन्तांशुविकासिताम्बरम् ॥ ४२ ॥



दरपाण्डुरगण्डमण्डलप्रतिसर्पत्कमनीयकुण्डलम् ।

मणिमौक्तिकमञ्जुमञ्जरीमहनीयद्युतिरञ्जितश्रुति ॥ ४३ ॥



पृथुवर्तुलमौक्तिकावलीसुषमावेल्लितकान्तकंधरम् ।

हरिनीलगिरिद्युतिद्रुहा कमलामन्दिरवक्षसाञ्चितम् ॥ ४४ ॥



चरणाब्जनखावलम्बिनीं भुजागाकारभुजान्तरागताम् ।

निबिडाभ्रमिव क्षणप्रभां बृहदुत्फुल्लवनामलस्रजम् ॥ ४५ ॥



मणिकङ्कणकान्तिमांसलं दरफुल्लाम्बुजसुन्दरद्युति ।

पतितोद्धरणे दृढव्रतं कमनीयं करयोर्युगं दधत् ॥ ४६ ॥



वररत्नमयाङ्गुलीयकावलिशोभामिलिताङ्गुलीगणैः ।

मुहुराकुलितेन वेणुना वशयत्प्राणभृतां मनःश्रुतीः ॥ ४७ ॥



उदरद्युतिनिम्नगोच्छलल्लहरीरूपकरोमराजिकम् ।

पशुपालविलासिनीलसन्नयनाकर्षणनाभिनिम्नितम् ॥ ४८ ॥



कनकद्रवगौरमम्बरं दधतोरुद्वितयेन सुन्दरम् ।

उदयन्मणिनूपुरप्रभासरणिश्रेणिजटालजानुकम् ॥ ४९ ॥



अरिगीर्णगजेन्द्रगोपने दधता जाङ्घ्रिकतामलौकिकीम् ।

त्रिजगन्महनीयमूर्तिना वरजङ्घायुगलेन शोभितम् ॥ ५० ॥



कुलिशाङ्कुशकम्बुंसाम्बुजध्वजचक्रायभिरामलक्ष्मणा ।

अरुणारुणकोमलत्विषा कमनीयेन तलेन राजितम् ॥ ५१ ॥





१. 'स्फुरत्' इति पाठः. २. 'दन्तुरम्' इति पाठः, ३. 'प्रतिशंसत्' इति पाठः. ४. 'वर्तित' इति पाठः.

